
ЗАКОН ЗА ПОМИЛУВАЊЕ


Предмет на Законот

Член 1

Со овој закон се уредуваат поимот и видовите помилување, дејството на помилувањето, лицата овластени за поднесување молба за помилување, како и условите, постапката и актите на надлежните органи во врска со помилувањето. 


Право на помилување

Член 2

Претседателот на Република Северна Македонија дава помилување на поименично определени правосилно осудени лица за:

-  кривично-правни санкции што се изречени од страна на судовите во Република Северна Македонија или што се извршуваат во Република Северна Македонија и 
- правни последици од осудата. 



Видови помилување

Член 3

[bookmark: _Hlk73360490](1) Со помилувањето на поименично определено лице, правосилно осудено за кривично дело му се дава потполно или делумно ослободување од извршување на казната, му се заменува изречената казна со поблага казна или со алтернативни мерки или му се определува бришење на осудата или му се укинува, односно му се определува пократко траење на определена правна последица од осудата.
(2) Со помилувањето може да се определи укинување или пократко траење на следните казни: забрана на вршење на професија, дејност или должност, забрана на управување со моторно возило на сторител кој е возач по занимање и протерување на странец од земјата.
 (3) Со помилувањето не се засега во правата на трети лица засновани врз осудата. 


Дејство на помилувањето

Член 4

(1) Кога со помилувањето изречената казна затвор се заменува со поблага казна по вид и висина или со алтернативна мерка, соодветно се применуваат одредбите  од Кривичниот законик.
 (2) За правните последици од осудата, рехабилитацијата и бришењето на осудата, соодветно се применуваат одредбите од Кривичниот законик. 
(3) Кога со помилувањето изречената казна се заменува со условна осуда, соодветно ќе се применуваат одредбите од Кривичниот законик за изрекување на условна осуда, нејзиното дејство и отповикување, со тоа што времето на проверување на осуденото лице не може да трае повеќе од три години, а за условната осуда не се одредува заштитен надзор, ниту на условно осуденото лице  му се наложува исполнување на посебни обврски.
(4) Кога со помилувањето се определува бришење на осудата, бришењето не е ограничено со видот на кривичното дело, ниту со висината на изречената казна.


Лица овластени да поднесат молба

Член 5

(1) Постапката за помилување се поведува со поднесување молба на осуденото лице или неговиот бранител (во натамошниот текст: молба).
(2) Молба во корист на осуденото лице, со писмена изјава за согласност на осуденото лице може да поднесат брачниот другар, вонбрачниот другар, роднина по крв во права линија, брат, сестра, посвоител, посвоеник, хранител или старател.
 






Услови за  поднесување на молбата

Член 6

(1) Лицата од членот 5 од овој закон, молбата ја поднесуваат по правосилноста на пресудата, освен доколку не е во тек постапка по вонреден правен лек.
(2) Молба со која се бара бришење на осудата или укинување, односно определување пократко траење на определена правна последица од осудатa може да се поднесе по:
1. издржаната, застарена или простена казна кај осудата на казна затвор,
2. плаќањето на парична казна,
3. истекот на рокот за проверка кај условната осуда,
4. извршувањето на општокорисната работа и
5. правосилноста на одлуката за ослободување од казна.
(3) Молбата не го одложува извршувањето на кривичната санкција.



Повторно поднесување на молба

Член 7

(1) Осудено лице на кое му е изречена казна затвор во траење до пет години или поблага казна, може повторно да поднесе молба или во негово име лицата определени во член 5 од овој закон, по истекот на  шест месеци  од денот на донесувањето на последната одлука за помилување.
(2) Осуденото лице на кое му е изречена казна затвор во траење подолго од пет години, може повторно да поднесе молба или во негово име лицата определени во член 5 од овој закон, по истекот на една година  од донесувањето на последната одлука за помилување. 
(3) Осуденото лице на кое му е изречена казна затвор во траење подолго од 10 години, може повторно да поднесе молба или во негово име лицата определени во член 5 од овој закон, по истекот на  една година и шест месеци  од денот на донесувањето на последната одлука за помилување. 
(4) Осуденото лице на кое му е изречена казна долготраен затвор или доживотен затвор, може повторно да поднесе молба или во негово име лицата определени во чл.5 од овој закон, по истекот на пет години од денот на донесувањето на последната одлука за помилување.




Содржина на молбата

Член 8

(1) Молбата содржи:
· лични податоци за осуденото лице (име и презиме, прекар, вклучително претходни имиња и презимиња, имиња  и презимиња на родители, датум и место на раѓање, живеалиште односно престојувалиште, државјанство и др.)
· податоци за пресудата и судот кој ја донел, како и други корисни податоци во однос на постапката за помилување.
(2) Формата и содржината на молбата од ставот 1 на овој член со подзаконски акт ја пропишува министерот за правда.


Поднесување на молбата

Член 9

(1) Молбата се поднесува до Претседателот на Република Северна Македонија преку  судот што ја изрекол пресудата во прв степен (во натамошниот текст: надлежниот суд). Доколку молбата е поднесена до друг орган или казнено-поправна установа, во тој случај органот или казнено-поправната установа без одлагање, а најдоцна во рок од три дена од денот на приемот, ја доставуваат до надлежниот суд. 
(2) Осуденото лице кое се наоѓа на издржување казна затвор, молбата ја поднесува до Претседателот на Република Северна Македонија преку надлежниот суд или казнено-поправната установа. Казнено–поправната установа е должна при доставување на молбата до надлежниот суд да приложи и извештај за однесувањето на осуденото лице, податоци  за неговото физичко и психичко здравје и други податоци релевантни за решавање по молбата. 
(3) Казнено-поправните установи ги доставуваат молбата и извештајот од ставот (2) на овој член, во рок од 15 дена од денот на приемот на молбата.








Постапување на надлежниот суд по прием на молбата

Член 10

(1) Надлежниот суд утврдува дека не постојат услови за водење на постапка за помилување, ако: 
1. молбата е поднесена од неовластено лице, 
2. Молбата е поднесена за кривичи дела од член 2 ставот (2) од овој Закон,
3. молбата е поднесена пред правосилноста на пресудата,  односно не се исполнети условите  утврдени во член 6 ставовите (1) и (2) од овој Закон или пред истекот на роковите утврдени во членот 7 од овој Закон, 
[bookmark: _Hlk5352600]4. во меѓувреме казната или другата санкција е извршена, освен ако со молбата се бара бришење на осудата или укинување, односно определување пократко траење на определена правна последица од осудата или на казната,
5. во меѓувреме настапила рехабилитација,
6. осуденото лице умрело,
7. во тек е постапка по вонреден правен лек, или
8. молбата е поднесена за дејствие кое не претставува кривично дело согласно закон. 
[bookmark: _Hlk192595273](2) Доколку не постојат услови за водење на постапката согласно став (1) точките 1, 2, 3, 4, 5, 7 или 8 на овој член, надлежниот суд  донесува решение со кое ќе ја отфрли молбата.
(3) Решението од став (2) на овој член се доставува до подносителот на молбата во рок од 30 дена по добивање на податоците од членот 11 став (2) од овој закон. 
(4) Против решението од ставот (2) на овој член, подносителот на молбата во рок од 8 дена од приемот на решението може да вложи жалба до непосредно повисокиот суд.
(5 Жалбата од ставот (4) на овој член, не го одлага извршувањето на решението.
(6) Доколку не постојат услови за водење на постапката согласно став (1) точката 6 на овој член, надлежниот суд донесува решение со кое ќе ја запре постапката.







Постапка по поднесена молба и собирање податоци

Член 11

(1) Надлежниот суд од казнено-поправната установа, од судијата за извршување на санкциите,  од надлежната организациона единица за пробација при Управата за извршување на санкциите и од други надлежни субјекти, бара податоци кои се релевантни за изготвување извештај за молбата. 
(2) Субјектите од ставот (1) на овој член, задолжително и без одлагање, но најдоцна во рок до 15 дена по приемот на барањето ги доставуваат податоците кои се од значење за разгледување на молбата и за изготвување извештај за молбата. 
(3) Податоците од ставот (1) на овој член надлежниот суд во рок од 15 дена ги доставува до Министерството за правда (во натамошниот текст: „Министерството“), кое во рок од 30 дена изработува извештај за молбата без  предлог за помилување на лицето.
(4) Извештајот за молбата од ставот (3) на овој член, заедно со сите списи Министерството ги доставува до Претседателот на Република Северна Македонија во рок од 15 дена од неговото изготвување.


Извештај за молбата

Член 12

(1) Извештајот за молбата содржи: 
- лични податоци за осуденото лице (име и презиме, прекар, вклучително и поранешни имиња и презимиња, моминско презиме, имиња и презимиња на родители, моминско презиме на мајката, датум и место на раѓање, живеалиште односно престојувалиште, државјанство, ЕМБГ и други релевантни  лични податоци),
- законски назив на кривичното дело и членот од Кривичниот законик или друг закон, податоци за пресудата (назив на судот во прв и втор степен, број и датум на пресудата),  податоци за правосилно изречена санкција со наведување на олеснувачките и отежнувачките околности кои судот ги имал предвид при изборот на видот и одмерувањето на висината на кривичната санкција,
- податоци за намалување или замена на санкцијата, амнестија или помилување, 
- податоци за надомест  на штетата предизвикана со кривичното дело, 
- податоци за конфискација на имот и имотна корист и за одземени предмети,
- податоци за претходна осудуваност (за кои кривични дела, вид и висина на санкција и дали  е извршена), 
- податоци за други кривични постапки што се во тек, 
-  податоци за здравствената состојба на осуденото лице и неговите семејни и лични прилики.
- Податоци за извршување на санкцијатa:
- податоци за издржување  на казната затвор (каде се издржува  казната затвор,  кога започнало издржувањето  и кога истекува, 
-  за лицето кое не е упатено на издржување  на казната затвор, податоци за причините заради кои осуденото лице не е упатено на издржување на казната и до кога е одложено времето за извршување, како и податоци за условен отпуст, 
- податоци за однесување на осуденото лице (придржување кон правилата на куќниот ред на осудени лица кои издржуваат казна затвор во казнено-поправната установа, односот кон другите осудени лица и вработените лица, користење на погодности, податоци за работен ангажман, податоци за изречени дисциплински казни и други релевантни податоци за извршување на санкцијата  и 
- податоци од стручна оценка за личните својства на осуденото лице, стручната проценка за склоноста за повторување на кривичното дело и оценка за постигнатиот степен на ресоцијализација на осуденото лице. 

(2) Формата и содржината на извештајот  од ставот (1) на овој член, со подзаконски акт го пропишува министерот за правда.


Доставување извештај до Владата на Република Северна Македонија

Член 13

(1) Министерството најдоцна до 31-ви март во тековната година до Владата на Република Северна Македонија доставува извештај за постапувањето на Министерството по молбите за помилување во претходната година. 
(2) Извештајот од ставот (1) на овој член содржи податоци за вкупниот број на: поднесени молби за помилување, доставени извештаи по молбите за помилување, одлуки за запирање на постапката за помилување и за отфрлање, како и други релевантни податоци за постапувањето на Министерството. 

          Доставување на одлуката на Претседателот на Република Северна  Македонија

Член 14

(1) Одлуката за помилување Претседателот на Република Северна Македонија ја доставува до Министерството за правда, а Министерството за правда ја доставува до подносителот на молбата, веднаш, а најдоцна во рок од 3 дена од приемот на одлуката. 
(2) За одлуката од ставот (1) на овој член Министерството задолжително го известува надлежниот судија за извршување на санкциите, казнено-поправната установа и Управата за извршување на санкциите, веднаш, а најдоцна во рок од 3 дена од приемот на одлуката. 


ПРЕОДНИ И ЗАВРШНИ ОДРЕДБИ

Примена на Законот

Член 15

Постапките за помилување по поднесени молби започнати до денот на влегувањето во сила на овој закон, ќе бидат завршени согласно одредбите од Законот за помилување („Службен весник на Република Македонија“ бр.20/93 и 99/16).


Престанок на важење

Член 16

Со денот на влегувањето во сила на овој закон престанува да важи Законот за помилување („Службен весник на Република Македонија“ бр.20/93 и 99/16).


Влегување во сила на Законот

Член 17

Овој закон влегува во сила осмиот ден од денот на објавувањето во „Службен весник на Република Северна Македонија“, а ќе отпочне да се применува од 1 јануари 2027 година.
